
Efni: Umsögn um frumvarp til laga um breytingu á lögum um vörugjald af ökutækjum, eldsneyti 
o.fl., lögum um bifreiðagjald og lögum um virðisaukaskatt (Þingskjal 163 - 162. mál.)

Bílgreinasambandinu hefur borist til umsagnar frá Fjármála- og efnahagsráðuneyti Alþingis frumvarp 
til laga um breytingar til laga um vörugjöld af ökutækjum, eldsneyti o.fl., lögum um bifreiðagjald og 
lögum um virðisaukaskatt.

Bílgreinasambandið veitir eftirfarandi umsögn um frumvarpið á grundvelli reynslu og þekkingar á 
ökutækjamarkaði en meginhlutverk sambandsins er að vera málsvari fyrir sambandsaðila um málefni 
bílgreinarinnar gagnvart öllum opinberum aðilum, samtökum, framleiðendum, öðrum 
viðskiptamönnum og almenningi ásamt því að að láta til sín taka öll málefni sem hafa almenna þýðingu 
fyrir sambandsaðila og eflingu bílgreinarinnar í landinu.

Athugasemdir við einstök lagaákvæði

4.gr. -  Eftirfarandi breytingar verða á ákvæði til bráðabirgða XVI í lögunum:

b. Á eftir 1. málsl. 1. mgr. kemur nýr málsliður, svohljóðandi: Hafi losunin einvörðungu verið 
ákvörðuð samkvæmt samræmdu prófunaraðferðinni skal lækka skráða losun koltvísýrings ökutækis 
um 17,36% við ákvörðun vörugjalds

og

5. gr. - Við lögin bætist nýtt ákvæði til bráðabirgða, svohljóðandi:

Þrátt fyrir ákvæði 3. og 5. gr. skal lækka skráða losun koltvísýrings ökutækis um 17,36% við 
ákvörðun vörugjalds á ökutæki frá gildistöku ákvæðis þessa til ársloka 2018 hafi losunin einvörðungu 
verið ákvörðuð samkvæmt samræmdu prófunaraðferðinni.

Gert er ráð fyrir því að bifreiðar komi inn með einungis skráningu samkvæmt samræmdu 
prófunaraðferðinni (WLTP) og þá verði gildi þeirra lækkað sem nemur 17,36% en framleiðendum hefur 
verið skilt af EU reglugerðinni að í samræmingarvottorði ökutækis (CoC skírteini) komi bæði fram gildi 
útblásturs samkvæmt samræmdu prófunaraðferðinni (WLTP) og evrópsku aksturslotunni (NEDC) 
afturreiknað. Ekki er gert ráð fyrir því að bæði gildin geti verið skráð í lögunum sem leiðir til þess að 
bifreiðar eru að fara í hærri vörugjaldaflokka þar sem notast er við evrópsku aksturslotuna (NEDC) 
afturreiknað frá og með 1. september til ársloka 2018. Tillaga Bílgreinasambandsins er að ekki einungis 
sé verið að lækka gildi á samræmdu prófunaraðferðinni (WLTP) heldur einnig verði að bregðast við og 
lækka gildi á evrópsku aksturslotunni (NEDC) afturreiknuðu um 9,6% sem eru útreikningar samkvæmt 
áhrifamati sem unnið var fyrir framkvæmdarstjórn Evrópusambandsins.

Nú þegar eru komnar fram umtalsverðar hækkanir á bílverði þar sem allar bifreiðar koma í dag með 
bæði NEDC afturreiknuðu og WTLP gildum. Nánast án undantekningar eru bílar að hækka um tollflokk 
vegna mælinganna. Verðhækkanir vegna breyttra mæliaðferða eru því nú í október og nóvember 2018 
að koma að fullum þunga inn. Frá 1. september hefur krónan að auki veikst um 10% gagnvart Evru og

er því ljóst að verðhækkanir á nýjum bílum á tímabilinu 1. september til loka nóvember verða 
umtalsverðar.

Bílgreinasambandið telur því mjög mikilvægt að brugðist verði hratt við og bráðabirgðalög sett á til 
áramóta þar sem mikið ójafnvægi mun skapast á bílamarkaðinum þar til ný lög um vörugjöld taka gildi 
um næstu áramót. Ljóst er að hækkun á bílverði mun neikvæð áhrif á verðbólguhraða, eins og þegar 
er komið fram, en um leið er ljóst að bílasala mun verulega dragast saman á sama tímabili þar sem 
verðlag hefur rokið upp.

Virðingarfyllst.

Bílgreinasambandið

María Jóna Magnúsdóttir
Framkvæmdastjóri
Hús atvinnulífsins, Borgartúni 35
105 Reykjavík
Sími: 568 1550/825 5525

